
Arsyetimi: Akademiku Jani Thomai, një nga personalitetet më në zë që kemi sot në gjuhësinë shqiptare dhe më gjerë, para disa ditësh festoi 75- vjetorin e lindjes së tij. Nga të gjithë studiuesit dhe pedagogët e gjuhës shqipe, si dhe studentë, mësues, intelektualë të fushave të ndryshme, albanologë etj., njihen kontributet që ai ka dhënë, sidomos në fushën e semantikës, të leksikologjisë, leksikografisë, dialektologjisë, fjalëformimit, kulturës së gjuhës etj.
Shënimi i këtij përvjetori të përbashkët në Universitetin e Korçës lidhet edhe  me faktin se qysh prej tre vjetësh akademiku Jani Thomai zhvillon një cikël leksionesh të kursit special në fushë të gjuhësisë me studentët e vitit III, të programit të studimit gjuhë-letërsi shqipe. Ndaj, Departamenti i Gjuhës dhe i Letërsisë shqipe i Universitetit të Korçës e ka një “detyrim” të këndshëm dhe një arsye më shumë të organizojë këtë konferencë shkencore, në bashkëpunim me kolegë dhe bashkëpunëtorë të tij nga vendi dhe rajoni.
Përshkrimi i projektit: Kjo konferencë shkencore synon të trajtojë gjerësisht kontributet e akademikut Jani Thomai në fushë të gjuhësisë së aplikuar dhe kontrastive. Aty do të veçohen sidomos kontributet e tij për studimin e marrëdhënieve gjuhësore të shqipes me rrethin e gjuhëve indoevropiane dhe ballkanike, për leksikologjinë dhe leksikografinë ballkanike, për semantikën teorike, për teorinë dhe praktikën leksikografike shqiptare, për hartimin e teksteve shkollorë etj.

Kumtuesit: Në këtë konferencë shkencore kanë marrë përsipër që temat e lartshënuara t’i paraqesin studiuesit nga qendrat universitare të Korçës, Tiranës, Prishtinës, Sofjes (Bullgari), Selanikut (Greqi), Shkupit (Maqedoni), SHBA etj., shumica ish-studentë, doktorantë dhe bashkëpunëtorë të akademikut Jani Thomai në studime të ndryshme. 

Qëllimi i projektit: Të veçojë dhe t’i rifreskojë edhe një herë problemet që ka shtjelluar akademiku Jani Thomai në fushë të gjuhës shqipe, të përqasura me gjuhët e tjera ballkanike dhe indoevropiane, duke u ndalur sidomos në ato probleme që nuk janë trajtuar në veprimtari të tjera të kësaj natyre.

Rëndësia e projektit: Të afirmojë mendimin shkencor ndërmjet studiuesve dhe pedagogëve të universiteteve të hapësirës shqiptare dhe më gjerë; të përcjellë kërkimet shkencore në fushë të gjuhësisë, duke mbushur kësisoj edhe atë zbrazëtirë që vihet re në zhvillimin veprimtarive të kësaj natyre.
Gjithashtu, botimi i materialeve të kësaj konference në shqip dhe në gjuhë të huaj do të jetë një ndihmesë e vyer për studentët e filologjisë dhe studiuesit e rinj për njohjen e një pjese të vyer të veprave të akademik Jani Thomai.

Koha: Konferenca shkencore ndërkombëtare: “Kontributet e akademikut Jani Thomai në studimet për gjuhësinë e aplikuar dhe kontrastive” pritet të zhvillohet në mesin e muajit maj, 2010.

Vendi: Universiteti “Fan S. Noli”, Qendra e Studimeve Ndëruniversitare Ballkanike.

